
ҚАНСОРҒЫШ ҚОСҚАНАТТЫЛАРДЫҢ ФЕНОЛОГИЯСЫ

Акимбекова А.Ф.

Соңғы 20 жыл ішінде жер бетінде, соның ішінде Қазақстан аумағында
климаттың өзгерістерге ұшырауы қосқанатты қансорғыштардың өмір сүру
жағдайларын, түрлерін және беймазалардың жекелеген компоненттерінің өзгеруіне
әкеліп соқтыруда. Осыған қарамастан, олардың жануарларды жайылым жағдайында
мазалауы айтарлықтай зиян тигізеді [1,2,3].

Беймазалардан қорғанудың заманауи бағдарламасын қолдану барысында
химиялық заттарды қолданумен қатар, олардың экономикалық тұрғыдан тиімділігі,
сыртқы ортаға тигізетін әсері (экологиялық қауіпсіздігі) ескерілуі шарт.
Жан-жануарларды қансорғыш жәндіктерден қорғаудың әдіс-амалдары қазіргі
уақытта заман талабына сәйкестендірілген [4,5,6].

Ақмола облысы жағдайында қосқанатты қансорғыш жәндіктердің фаунасы
мен фенологиялық ерекшеліктері түбегейлі зерттелінбеген және соңғы жылдары
елімізге енгізіліп, қолданыста жүрген инсектицид заттардың тиімділіктерін анықтау
ғылыми тұрғыдан энтомология саласына құнды мәліметтермен толықтыруға
мүмкіндік береді.

Осы сұрақтарды шешу үшін Ақмола облысының аймағында қосқанатты қан
сорғыш жәндіктердің фаунасын, фенологиялық ерекшеліктерін және кейбір
препараттардың тиімділігін анықтау мақсатын қойдық.

Қансорғыштарды жинау және бақылау Ақмола облысының Аршалы ауданы
Ижевск ауылының шаруашылық кешені-1600 бас, Целиноград ауданы
Р.Қошқарбаев ауылы -140 бас мал, Қорғалжын ауданы Қаражар кардоны
маңайындағы жеке меншік шаруашылықтардан шамамен – 170 бас малда
жүргізілді. Қосқанатты қансорғыштарды энтомологиялық торлы дорба көмегімен
және хлороформ немесе эфирге дымқылданған мақта салынған шыны түтікке
жайылымнан, жайылып жүрген малдан және малшаруашылық кешенінен ауланды.
Қансорғыштардың түрін анықтау мақсатында микроскоп МСБ-10 және арнаулы
анықтамалық (В.В.Шевченко,Н.Г.Ольсуфьев) пайдаланылды. Насекомдарды бекіту
үшін этилацетат, энтомологиялық түйреуіш қолданылады. Жәндіктердің сандық
көрсеткішін анықтау үшін малға  шабуыл жасаған  барлық қос қанатты
қансорғыштар 20 минут аралығында аула.

Зерттеу нәтижесі. Жалпы зерттеу мерзімі ішінде барлығы 1100 жуық дана
қансорғыш жәндіктер жиналды. Зерттеу барысында Culicidae, Geratopogonidae,
Simuliidae, Tabanidae тұқымдастарына жататын қосқанатты қансорғыштардың  27
түрі анықталды.

Беймазалардың компонентерінің жалпы санының: соналар - 63%, масалар -
20%, құмыты - 12%, шіркей - 5%-ын құрайды. Қосқанатты қансорғыштардың ішінде
басым бөлігін соналар құрап, олар 63% үлесін иеленді. Соналардың еуропалық,
түркістандық, жерорталық және моңғол фауналық элементтері табылды.
Соналардың 5 туысына жататын 19 түрі анықталды. Tabanidae тұқымдасының
Chrysops- 3, Tabanus – 5,   Atylotys - 3, Haematopota- 1, Hybomitra – 7 түрі анықталып
жіктелді. Сандық көрсеткіші бойынша (Скуфьин К.В.) келесі топ түрлеріне бөлінеді:



Үстеме доминант 8% және одан жоғарғы. Бұл топқа Hybomitra peculiaris - 13%,
Atylotys agrestistis (wied) - 9%, Hybomitra montana - 9%,  Hybomitra acuminate Lw -
8,3%,   Tabanus bovinus L - 8% жатады. Субдоминатты топ  2% - 8% аралығы.
Hybomitra expolliata – 7,8%, Hybomitra ciureai - 6,3%, Tabanus bromius Zinne -7,6%,
Hybomitra limbecki -5,5%, Chrysops convarus Loew - 5%, Hybomitra lurida Flln - 4,7%,
Chrysops sepulcralis - 4%, Haematopota  turkestanica Krob - 4%,  Chrysops relictus Mg -
2,7%, Tabanus brunneocalosus - 2,2%. Аз  кездесетин түрі - 0,5 - 2% аралығы:
Tabanus sabuletorum Lw - 1,2%, Tabanus rupium (Brauer) - 1,7%, Atylotys quadrifarius
Lw - 1,1%, Atylotys rusticus - 0,8%.

Жаппай мазалау мерзімі шілде айында. Соналардың маусымдық белсенділігі
мамыр-тамыз айлары болып табылады. Соналардың алғашқылары мамырдың
мамыр айының жылы күндерінде  кездеседі. Маусым айының бірінші онкүндігінде
аймаққа тән барлық түрлері белсенді ұшатынын байқадық. Соналардың тәуліктік
белсенділігі ауа райы мен   температурасына байланыста және екі шарықтау шегі
байқалады. Олар ашық, жылы күндері өте көп әрі тез ұшады. Ауа температурасы
18-200С –та таңертеңгі сағат 7-ден ұшуын бастайды. Ауа температурасы көтерілген
сайын соналардың жаппай мазалауыда біртіндеп арта түседі де, сағат күндізгі 11- де
шарықтау шегіне жетеді. Сағат 20-21 – де ұшуын тоқтатады. 14-150С төмен
температурада ұшу белсенділігі тоқтайды.

Фаунаның негізгі түрлері көктемгі-жаздық және жаздық түрлері. Мамыр
айының алғашқы жылы күндері соналардың Hybomitra acuminate Lw, Tabanus
brunneocalosus, Т. bromius.түрлері ұшады. Маусымның басында Н. Montana straigeri
Lyneb, Н. expollicata, Hybomitra peculiaris, Ch.convarus Loew , Ch. sepulcralis, үшінші
онкүндігінде Т. bovinus, Т. rupium (Brauer), Atylotys agrestistis (wied), Haematopota
turkestanica байқалды. Қыркүйек айында тек Chrysops relictus Mg ауланды.
Көптеген турлері маусым-шілде айында (77-90%) ұшады. Тамыз айында ұшуы
белсеңділігі бәсендейді (39%).

Масалар тынық кеште (әр 10 сілтеуден соң), шіркей - күндіз, сона - шамамен
түс кезінде, Chrysops (жаңбырша) тұқымдас соналарды – жаңбыр алдында ауланды.

Зерттеу аумағында масалардың Aedes туысынан -2 түрі, Culex туысынан -1
түрі кездестірілді. Неғұрлым ұшу мерзімі ұзағырақ доминанты түрі С.pipiens. Жазда
масалар көбіне ымырт жабыла және таң ата, ал көктеммен күзде – күндізгі уақытта
мазалайды. Ең қалың жаппай ұшуы  жаздың басы (мамыр-маусым) мен күзге таман
(тамыз-қыркүйек ) байқалады. Масаның қалың мерзімі – маусым айында байқалды.

Ceratopogonidae тұқымдасының Culicoides туысынан -2 түрі, Simuliidae
тұқымдасының үш туысынан – 3 түрі анықталды. Құмытының ұшуы мамыр айынан
қазан айының жылы күндеріне дейін байқалды. Ең қалың мерзімі маусым айында.
Малды таңсәріде және ымырт жабыла мазалайды. Шіркей жаз ортасында  (маусым –
шілде) қатты мазалайды.

Қорытындылай келгенде Ақмола облысындағы мал басы шоғырланған
қожалықтарда қосқанатты қансорғыштар қауымдастығының жергілікті фауналық
құрамы мен экологиясын зерделеу нәтижесінде бес тұқымдасқа жататындығы
(Culicidae, Ceratopogonidae, Simuliidae, Tabanidae) нақты анықталды.

